
Тазалық тағылымы

Таза қаланың тынысы кең. Үйреншікті үрдіске айналған сенбілік елорданың көркеюіне көп үлес қосуда. Бірлігі бекем тұрғындар бұл іске келегенде жұдырықтай жұмылып, білек сыбана кіріседі. Дағдылы игі іс жалғасын тауып, сенбі күні қала тазалығы үшін деген тілек екі қолға бір күрек ұстатты.

«Біз таза қала үшін!» экологиялық айлығы аясында өткен жалпықалалық сенбілікке 100 мыңға жуық адам шықты. Ауқымды шараға 4300 кәсіпорын және ұйым, 47 жоғары және арнайы орта оқу орындары, 86 орта мектеп, 131 мемлекеттік мекеме мен ұлттық компания атсалысты. 

Көпке үлгі болып көшті өзі бастап жүретін шаһар басшысы бұл шаруадан да шет қалмады. Келе сала қолғап киіп, қолына күрек алып ағаш отырғызуға кірісіп кетті. «Жалпықалалық сенбілік – дәстүрге айналған шара. Арайлы Астанамызды таза ұстауымыз керек. Әрбір адам өзінің отбасы үшін, еткен еңбегі үшін, тұрған тұрағы үшін жауапты. Осындай сенбіліктерге белсенді атсалысу бұл қалада жауапкершілікті сезінгені деп ойлаймын. «Мен – Астаналықпын!» деген мақтаныш сезімі ұялауы үшін қалада ұйымдастырылып жатқан сенбіліктерге шығып, бір-екі сағат еңбектеніп, ағаш отырғызсақ, одан шаршамаймыз, керісінше сергектік сыйлайды. Осылайша, әрқайсымыз «мен де осы Астананың көркеюіне бір септігім тиді» деген көңілмен жұмыс істесек, бұл, әрине, үлкен қуаныш» дейді Астана әкімі Иманғали Тасмағамбетов.
Ал, Сарыарқа ауданы бойынша 2 мың ұйым және мекемеден 30 мыңнан аса адам қатысты. Жұмыс күшіне 159 техника тартылды, оның 114-і – жүк автокөлігі және 45-і  жүк тиегіш техникасы. Бұл ауданда тазарту жұмыстарының нәтижесінде 853 тонна қоқыс (132 рейс) шығарылды.

